
ЎЗБЕКИСТОН РЕСПУБЛИКАСИ НOМИДАН

Ҳ У К М
2022 йил февраль ойининг 10 куни жиноят ишлари бўйича Миробод туман суди, суд биносида, очиқ суд мажлисида,

раислик қилувчи, туман судининг раиси: С.Содиков,

судья ёрдамчиси Д.Элмуратовнинг котиблигида, тарафлардан давлат айбловчиси Миробод туман прокурорининг катта ёрдамчиси А.Дадажонов, судланувчи Д.Жўрабеков ва унинг ҳимоячилари адвокатлар Н.Туляганов ва Т.Тошпулатовнинг иштирокида, Жўрабеков Давронбек Акбар ўғлига нисбатан 1-1002-2201/3-сонли жиноят ишини кўриб чиқди. Иш ҳужжатларига кўра:

Жўрабеков Давронбек Акбар ўғли (Jo`rabekov Davronbek Akbar o`g`li), 07.01.2003 йилда Тошкент шаҳрида туғилган, миллати ўзбек, Ўзбекистон фуқароси, маълумоти тугалланмаган олий, Тошкент ирригация институтининг 2-босқич талабаси, бўйдоқ, муқаддам судланмаган, Тошкент шаҳар, Чилонзор тумани, Яккабоғ кўчаси, 48-уйда истиқомат қилувчи, иш бўйича “қамоққа олиш” тарзидаги эҳтиёт чораси танланиб, 2021 йил 30 ноябрдан буён қамоқда сақланаётган, айблов хулосаси нусхасини ўз вақтида олган,
Ўзбекистон Республикаси ЖКнинг 2441-моддаси 3-қисми «г» банди билан айбланган.
Суд, судланувчининг кўрсатувларини тинглаб, жиноят иши ҳужжатларини ўрганиб чиқиб ва ишда мавжуд бўлган далилларга баҳо бериб, қуйидагиларни
А Н И Қ Л А Д И:

Жўрабеков Давронбек Акбар ўғли, ўзининг динга бўлган қизиқиши натижасида, интернетнинг “Инстаграм” ижтимоий тармоғидаги “nahiy_munkar” номли профилига “Тавҳид ва жиҳод катибаси” террористик ташкилотининг ғоявий етакчиси ҳисобланган Абу Салоҳ ва Абдуллоҳ Костексийларнинг ақидапарастлик ғоялари билан йўғрилган диний маърузаларини жойлаштириб тарқатиб келган.

Ўзбекистон Республикаси Вазирлар Маҳкамаси ҳузуридаги Дин ишлари бўйича қўмитасининг 25.10.2021 йилдаги МР-386-сонли судга оид диншунослик экспертизаси хулосасида, Жўрабеков Давронбек Акбар ўғли томонидан жойлаштирилган маълумотлар бўйича олиб борилган тадқиқот қисмининг 2-бандида кўрсатилган маълумотлар Ўзбекистон Республикасида фаолияти тақиқланган “Тавхид ва жиҳод катибаси” террористик ташкилотига тегишли эканлиги, тадқиқот қисмининг 2, 8 ва 13-бандларида кўрсатилган маълумотлар ақидапарастлик ғоялари билан йўғрилганлиги, уларни Ўзбекистон Республикасига олиб кириш, тайёрлаш ва тарқатиш тақиқланганлиги кўрсатилган.
Суд мажлисида судланувчи Д.Жўрабеков айбига тўлиқ иқрорлик билдириб, қуйидагиларни, яъни 2021 йил бошидан буён акаси Жўрабеков Абдурахмон Акбар ўғлининг номига олинган 
+99899 616-56-37 рақамидан фойдаланиб келишлигини, интернетнинг “инстаграм” ва “телеграм” ижтимоий тармоқларидан фойдаланишлигини, “инстаграм” ижтимоий тармоғида “nahiy_munkar”, “_abubakr-01” ва “_mutofufin” номли акаунтларидан фойдаланишлигини, телеграм ижтимоий тармоғида эса “a.abubakrsiddiqcha” профилидан фойдаланишлигини, шунингдек, инстаграмда “Шайх Содиқ Самарқандий 1974” профилидан 2 хафта фойдаланганлигини, бу профилни ким очганлигини ва ушбу профил кимга тегишли эканлигини билмаслигини, бу профилни бир нотаниш шахс ўзининг вақти бўлмаганлиги учун унга вақтинча фойдаланиб туришлик учун берганлигини, икки хафт ўтиб, ўша номаълум шахс профил паролини ўзгартирганлигини ва уни профилга киритишни тақиқлаб қўйганлигини, инстгарамдаги профилидан обуначи кўпайтириш ва реклама олиш мақсадида фойдаланишлигини, профилига асосан диний материаллар жойлаштирганлигини, диний материалларни эса инстагарам ижтимоий тармоғидан олганлигини, ўз профилига асосан Содиқ Самарқандий, Абдуллоҳ Зуфар, Абдуллоҳ Бухорий, Абдували Мирзаев, Юсуф Давронларнинг маърузаларини жойлаштирганлигини, ушбу шахсларнинг маърузаларини эшитиш, тарқатиш ва сақлаш қонунга хилоф эканлигини билмаганлигини, 2020 йил ўрталаридан буён 5 маҳал номоз ўқишлигини, асосан уйининг олдида “Убай Ибн Каб” масжидга чиқиб номоз ўқишлигини, масжидга чиқа олмаган вақтларида намозни уйда ўқишлигини, 2021 йил бошидан буён “Зубайр” номли профил орқали инстаграм ижтимоий тармоғида гаплашиб туришлигини, у билан диний мавзуларда муҳокама ўтказганлигини, у мунтазам равишда турли хил мазмундаги маърузаларни юбориб турганлигини, маърузаларни фақатгина ўзи эшитиш юборганлигини, ушбу маърузаларни ҳеч кимга юбормаганлигини, 2021 йил октбярь ойида “Зубайр” номли профил эгаси уни Туркия давлатига диний мадрасада таълим олиш учун чақирганлигини, лекин у Туркия давлатига боришга қўрққанлигини, чунки Туркия давлатига борса, диний ташкилотларга аъзо бўлиб кетишдан қўрққанлигини, “Зубайр” номли профил эгаси ундан бир ёш кичик эркак эканлигини, унинг исми шарифини билмаслигини, инстгарамдаги саҳифасида 121 та “публикация”, 3044 та “подписчик” ва 33 та подписка мавжуд бўлганлигини ва профилига диний мазмундаги 77 та ном остидаги видео ва расмлар жойлаштирганлигини, ушбу расм ва видеоларни профилга жойлаштиришида, уларни сақлаш ва тарқатиш қонунга хилоф эканлигини билмаганлигини, 2021 йил 29 ноябрь куни Тошкент шаҳар, Учтепа туманидаги “Ипподром” бозори олдида юрганида, фуқаролик кийимидаги ИИБ ходимлари келиб, ўзларини таништириб, уни Миробод тумани ИИО ФМБ биносига олиб борганларини ва нима учун олиб келганларини тушунтирганларини, у ИИБ ходимларига бўлиб ўтган ҳолатни ўз ихтиёри билан тўлиқ сўзлаб берганлигини, қилмишидан пушаймонлигини, уни ёшлигини, оилавий шароитини инобатга олиб, енгилроқ жазо тайинлашни сўради.
Судланувчи Д.Жўрабековнинг айби ўзининг айбига тўлиқ иқрор бўлиб берган кўрсатувларидан ташқари, суд мажлисига ҳозир бўлмаган ва тарафлар розилиги билан гувоҳ А.Обруев ва Б.Суюновларнинг дастлабки терговдаги кўрсатувлари ўқиб эшиттирилганида судланувчи Д.Жўрабеков томонидан тўлиқ тасдиқланганлиги, жиноят иши ҳужжатларидаги нарсани олиш баённомаси, Ўзбекистон Республикаси Вазирлар Маҳкамаси ҳузуридаги Дин ишлари бўйича қўмитасининг 25.10.2021 йилдаги МР-386-сонли судга оид диншунослик экспертизаси хулосаси, нарсани ашёвий далил деб эътироф этиш қарори, тушунтириш хатлари ҳамда жиноят ишидаги мавжуд бошқа далиллар билан тўлиқ ўз тасдиғини топган.

Ўзбекистон Республикаси Олий суд Пленумининг 2018 йил 
24 августдаги “Далиллар мақбуллигига оид жиноят-процессуал қонуни нормаларини қўллашнинг айрим масалалари тўғрисида”ги 24-сонли қарорида белгилаб қўйилган шартларга мувофиқ, мазкур жиноят иши юзасидан тўпланган далиллар ва суд тергови жараёнида текширилган юқорида қайд этилган далиллар суд томонидан мақбул ва қонуний деб топилади.

Суд, судланувчи Д.Жўрабековнинг ҳаракатларига ҳуқуқий баҳо бериб, дастлабки тергов органи томонидан унинг жиноий ҳаракатлари Ўзбекистон Республикаси ЖКнинг 2441-моддаси 3-қисми “г” банди, оммавий ахборот воситаларидан ёхуд телекомуникация тармоқларида, шунингдек Интернет жаҳон ахборот тармоғидан фойдаланган ҳолда жамоат хавфсизлигига ва жамоат тартибига таҳдид соладиган материалларни тайёрлаш, сақлаш, тарқатиш ёки намойиш этишда ифодаланган аломатлари билан тўғри квалификация қилинган деб ҳисоблайди.

Ўзбекистон Республикаси ЖКнинг 7-моддасида Инсонпарварлик принципи белгиланган бўлиб, унга кўра – жазо ва бошқа ҳуқуқий таъсир чоралари жисмоний азоб бериш ёки инсон қадр-қимматини камситиш мақсадини кўзламайди.

Ўзбекистон Республикаси ЖКнинг 8-моддасида Одиллик принципи белгиланган бўлиб, унга кўра – жиноят содир этишда айбдор бўлган шахсга нисбатан қўлланиладиган жазо ёки бошқа ҳуқуқий таъсир чораси одилона бўлиши, яъни жиноятнинг оғир-енгиллигига, айбнинг ва шахснинг ижтимоий хавфлилик даражасига мувофиқ бўлиши керак.

Ўзбекистон Республикаси Олий Суди Пленуми 2006 йил 
3 февралдаги “Судлар томонидан жиноят учун жазо тайинлаш амалиёти тўғрисида”ги 1-сонли Қарори 1-бандида “судларнинг эътибори жиноят учун жазо тайинлашда қонунийлик, инсонпарварлик, одиллик ва жавобгарликнинг муқаррарлиги принципларига қатъий амал қилишга қаратилсин” деб;
-мазкур Пленум Қарорининг 3-бандида “жиноят кодексининг 
8, 54-моддалари мазмунига кўра, жазо адолатли бўлиши - ҳар бир ҳолатда индивидуал тайинланиши, жиноятнинг хусусияти ва ижтимоий хавфлилик даражасига, айбдорнинг шахсига, шунингдек, жазони енгиллаштирувчи ва оғирлаштирувчи ҳолатларга мувофиқ бўлиши керак”деб;
-мазкур Пленум Қарорининг 4-бандида “қонун тайинланадиган жазо тури ва меъёрини айбдорнинг шахсини тавсифловчи объектив ва ижтимоий омиллар билан боғлиқ қилиб қўйганлиги туфайли судлар жиноят ишларини кўриб чиқиш пайтида мазкур ҳолатларни аниқлашлари шарт. Объектив омилларга, хусусан, айбдорнинг ёши, жинси, ҳомиладорлик ҳолати, ижтимоий омилларга - судланганлиги, оиладаги, жамиятдаги хулқ-атвори, машғулоти, давлат ёки ижтимоий мавқеи ва ҳ.к. лар киради” деб тушунтириш берилган.

Суд, судланувчи Д.Жўрабековга жазо тури ва муддати тайинлашда унинг ёшини, муқаддам судланмаганлигини, қилмишидан пушаймонлигини, ёшлигини, оилавий шароитини, Тошкент ирригация институтининг 2-босқич талабаси эканлигини, содир этган жиноятнинг оқибатларини тўлиқ тушуниб етганлигини Ўзбекистон Республикаси ЖКнинг 55-моддасига мувофиқ жазони енгиллаштирувчи ҳолатлар деб, содир этилган жиноятнинг ижтимоий хавфлилик даражасини ЖКнинг 56-моддасига мувофиқ жазони оғирлаштирувчи ҳолат деб топиб, жазони бошқа енгиллаштирувчи ва оғирлаштирувчи ҳолатларни инобатга олиб ҳамда Ўзбекистон Республикаси Олий Суди Пленуми 2006 йил 3 февралдаги “Судлар томонидан жиноят учун жазо тайинлаш амалиёти тўғрисида”ги 1-сонли Қарорининг 37-бандидаги амалий тушунтиришларини эътиборга олиб, юқоридаги жазони енгиллаштирувчи ҳолатларини содир этилган жиноятнинг ижтимоий хавфлилик даражасини жиддий камайтирувчи ҳолат деб эътироф этиб, унга нисбатан Ўзбекистон Республикаси ЖКнинг 2441-моддаси 3-қисми “г” банди билан ЖКнинг 57-моддасини қўллаб, модда санкциясида назарда тутилмаган озодликни чеклаш жазоси тайинлашни ҳамда ЖКнинг 62-моддаси тартибида уни дастлаб қамоқда сақланган муддатини тайинланган жазодан чегиришни лозим топади.

Шу билан бирга, суд жиноят иши юзасидан ашёвий далил деб эътироф этилган бир дона “DVD” дискни жиноят иши ҳужжатларида сақлашни ҳамда бир дона “Aiphone 10X” русумли уяли телефон аппаратини йўқ қилишни лозим топади.
Ўзбекистон Республикаси ЖПКнинг 454-457, 460, 463, 465-468, 471-473-моддаларига амал қилиб, суд
Ҳ У К М   Қ И Л Д И:

Жўрабеков Давронбек Акбар ўғли (Jo`rabekov Davronbek Akbar o`g`li) Ўзбекистон Республикаси ЖКнинг 2441-моддаси 3-қисми “г” банди билан айбли деб топилсин ва ушбу модда билан унга нисбатан ЖКнинг 57-моддасини қўллаб, 5 (беш) йил озодликни чеклаш жазоси тайинлансин.

Ўзбекистон Республикаси ЖКнинг 62-моддаси тартибида Д.Жўрабековни 2021 йил 30 ноябрдан 2022 йил 10 февралга қадар 2 ой 
11 кун қамоқда сақланган ҳар бир кунини озодликни чеклаш жазосининг бир кунига тенглаштириб, тайинланган жазодан чегириб, ўташлик учун 4 (тўрт) йил 9 (тўққиз) ой 19 (ўн тўққиз) кун озодликни чеклаш жазоси қолдирилсин.
Д.Жўрабековга озодликни чеклаш жазоси Тошкент шаҳар, Чилонзор тумани, Яккабоғ кўчаси, 48-уйда кечки соат 21:00дан эрталаб соат 07:00га қадар ўташ белгилансин.

Д.Жўрабековга 

-яшаш жойини назорат қилувчи органнинг рухсатисиз ўзгартирмаслик;

-спиртли ичимликлар истеъмол қилмаслик;

-оммавий тадбирларда иштирок этмаслик;

-кафе, бар ва ресторанларга бормаслик;
-Интернет тармоғидан фойдаланмаслик;
-Тошкент шаҳар ҳудудидан ташқарига чиқмаслик чекловлари ўрнатилиб,

-ўқишдан бўш вақтда ижтимоий фойдали меҳнат билан шуғулланишлик каби мажбурият юклатилсин.

Д.Жўрабековга жазони ўташ даврида, унга белгиланган чекланишларни бузган тақдирда Ўзбекистон Республикаси ЖКнинг 
481-моддаси 6-бандида кўрсатилган оқибатлар юзага келиши мумкинлиги тушунтирилсин.

Жазони ижросини таъминлаш Тошкент шаҳар Чилонзор туман ИИО ФМБ Пробация бўлимига юклатилсин.
Д.Жўрабековга нисбатан танланган “қамоққа олиш” тарзидаги эҳтиёт чораси “муносиб хулқ-атворда бўлиш ҳақидаги тилхат” тарзидаги эҳтиёт чорасига ўзгартирилиб, у суд залида дархол қамоқдан озод этилсин, “муносиб хулқ-атворда бўлиш ҳақидаги тилхат” тарзидаги эҳтиёт чораси ҳукм қонуний кучга киргач бекор қилинсин.
Жиноят иши юзасидан ашёвий далил деб эътироф этилган бир дона “DVD” диск жиноят иши ҳужжатларида сақлансин.

Жиноят иши юзасидан ашёвий далил деб эътироф этилган бир дона “Aiphone 10X” русумли уяли телефон аппарати ҳукм қонуний кучга киргач йўқ қилинсин.

Ҳукмдан норози тарафлар ҳукм эълон қилинган кундан бошлаб, судланувчи эса ҳукм нусхасини олган кундан бошлаб, йигирма сутка ичида Тошкент шаҳар суди жиноят ишлари бўйича судлов ҳайъатига апелляция тартибида шикоят бериш ёки протест билдиришга ҳақлидирлар.

Раислик қилувчи:


(имзо)


С.Содиков

аслига тўғри:
